
ЎЗБЕКИСТОНДА ОЛИЙ ТАЪЛИМДАГИ ЎЗГАРИШЛАР ТЕНДЕНЦИЯСИ 

Тимур Нурмаматов 

 Олий таълимни ривожлантириш тадқиқотлари маркази тадқиқотчиси 

 

Аннотация 

Ушбу мақолада Ўзбекистонда олий таълимни ривожлантириш бўйича қабул қилинган 

норматив-ҳуқуқий ҳужжатлар таҳлил қилинган. 2016-2025 йилларда олий таълим 

соҳасида кўплаб фармон ва қарорлар қабул қилинди, қонунчиликда тегишли 

ўзгаришлар амалга оширилди. Барчаси олий таълимнинг янги босқчига олиб чиқишда 

мустаҳкам ҳуқуқий асос бўлиб хизмат қилди.  

 

Калит сўзлар:  Олий таълим, қонун, Конституция, академик ва молиявий мустақиллик, 

нодавлат олий таълим ташкилотлари, педагог, моддий-техник база, ўқув бинолари.  

 

Ўзбекистонда таълим тизимини ислоҳ қилиш, шу жумладан олий таълимни замон 

талаблари асосида ривожлантириш учун мустаҳкам ташкилий-ҳуқуқий асослар 

яратилди. Энг аввало, Ўзбекистон Республикаси Конституциясида олий таълим билан 

боғлиқ нормалар киритилди, хусусий ОТТларнинг фаолияти, академик ва молиявий 

мустақиллик қоидалари ҳуқуқий жиҳатдан мустаҳкамланди. Профессор-

ўқитувчиларнинг мақоми конституциявий мақомга эга бўлди ва алоҳида қонун қабул 

қилинди. Олий таълимнинг барча соҳаларини ривожлантириш бўйича 2030 йилгача 

мўлжалланган концепция ишлаб чиқилди, ҳар бир ОТТ фаолиятини 

такомиллаштиришга қаратилган норматив-ҳуқуқий ҳужжатлар қабул қилинди.     

1991-2016 йиллар олий таълимни ривожланиши учун ўзига хос давр бўлди. Ушбу 

йилларда миллий ва замонавий олий таълимни барпо этиш мақсадида ислоҳотлар 

амалга оширилди. Олий таълим икки босқичда – бакалавр ва магистратурадан асосида 

ташкил этилди. Кадрлар тайёрлаш миллий дастури ишлаб чиқилди ва амалиётга татбиқ 

этилди. Замонавий талаблар асосида давлат таълим стандартлари, таълим йўналишлари 

ва мутахассисликлари такомиллаштирилди. ОТТларнинг илмий-инновацион 

фаолиятини такомиллаштириш чоралари кўрилди. Иқтидорли ёшларни 

рағбатлантириш бўйича фан олимпиалари, номли стипендиялар ва танловлар ташкил 

этилди. Илк бора хорижий ОТТлар билан ҳамкорликда қўшма таълим дастурлари йўлга 

қўйилди. 

2017-2025 йиллар ОТТларнинг модернизациялаш ва халқаролаштириш бўйича 

ривожланиш даври бўлиб хизмат қилди. ОТТларнинг моддий-техник базаси мутлақо 

замонавийлаштирилди. Мустақил ва хусусий ОТТлар ташкил этилди. ОТТларга 

академик мустақиллик берилди, малака талаблари, ўқув режалари ва таълим 

дастурларини ишлаб чиқиш ОТТлар томонидан ишлаб чиқилиб, тасдиқланадиган 

бўлди. Кредит-модель тизими, талабаларга 63 дан ортиқ электрон хизмат кўрсатишга 

қаратилган Регистратор офиси жорий этилди. Қабул тизими янгиланди, шаффофлик ва 

адолатли тест жараёнига ўтилди. Аввал тест, кейин танлов тизимига ўтилди. 

Республикадаги 2 та ОТТ THE ва QS каби нуфузли рейтингларда ТОП-1000 рўхатига 

кирди.  

ОТТларнинг турлари хилма-хиллашди. 2025 йилга келиб давлат ОТТлари билан 

биргаликда хусусий ОТТлар сони 70 тага, хорижий ОТТларнинг филиаллари 30 тага 

етди. Ўзаро рақобат жараёни фаоллашди. Олий таълимга қабул бўйича ҳужжат 

топшириш ва бошқа жараёнлар электронлаштирилди. Абитуриентлар 5 тагача таълим 

йўналишини танлаш имкониятини қўлга киритди. Бир қатор фанлардан сертификат 

тизими йўлга қўйилди. Магистратурага қабулда чет тили сертификати ҳисобга олина 

бошланди. Олий таълим билан қамров 44%га чиқди. Ёшларга ОТТга кириш учун 50 дан 

ортиқ имтиёзлар яратилди. Магистратурага ўқиётган хотин-қизларнинг тўлов 

шартномалари давлат томонидан қоплана бошланди. 

ОТТларда рақамли технологиялар фаол жалб қилина бошланди. 32 та хизмат тури 

жорий қилинди. 2024/2025 йилдан ўқув йилидан бошлаб Регистратор офиси барча 

ОТТларда йўлга қўйилди ва электрон хизматлар кўрсатиш тизими янги босқичга 

кўтарилди. Давлат, хусусий ва хорижий ОТТларнинг филиалларини бирлаштирган 

HEMIS – ўқув жараёнини электрон бошқарув тизими йўлга қўйилди. Эскича бошқарув 

анъаналаридан воз кечилди. Сиртқи таълим шакли бекор қилиниб, кундузги 

таълимнинг муқобил шакллари ривожлантирилди. Жумладан, масофавий таълим 

платформалари ривожлантирилди. Электрон таълим тизимини яратиш асосида ёшларни 

олий таълим олиш имконияти кенгайди. 

Нодавлат ОТТлар шаклланди ва ривожланди. Узоқ йиллар мобайнида таълим олишнинг 

хусусий шакли қўллаб-қувватланмаган, айниқса хусусий ОТТлар шаклланмаган эди. 

Бундай ҳолат умумтаълим мактаб битирувчиларини олий таълим олиш билан боғлиқ 

мақсадларини амалга оширишда имкониятларини чекланишига сабаб бўлди. Нодавлат 

ОТТларнинг ташкил этишга бўлган рағбат тизими туфайли қисқа вақтда ўнлаб хусусий 

ОТТлар фаолиятини йўлга қўйди. Давлат ОТТларида хусусий тадбиркорлар билан 

ҳамкорликда талабалар турар жойлари барпо этилди. Умуман, хусусий соҳани 

ОТТлардаги иштироки давлат томонидан қўллаб-қувватланди. Аммо таълим сифатини 

назорат қилишда бирмунча камчиликлар кузатилди. 

ОТТларнинг илмий-инновацион фаолияти ривожланди. Аввал илмий кенгашлар кўпроқ 

илмий тадқиқот муассасалари ва етакчи ОТТларда мавжуд бўлган бўлса, энди илмий 

салоҳияти етарли бўлган ОТТлар ҳузурида ҳам илмий кенгашлар очилди. Натижада, 

ОТТлар профессор-ўқитувчилари орасида илмий даражалилар улуши кўпайди. 2025 

йил ҳолатига кўра ОТТларда илмий даражали кадрлар 43 фоизга етди.  2021 йилдан 

бошлаб мутахассислик кафедраларида илмий мактабларни яратишга бўйлган ҳаракат 

тезлашди. Аммо тадқиқотчиларнинг халқаро ахборот ресурсларидан фойдаланиш 

даражаси пассивлигича қолмоқда, илмий журналлар фаолиятида миқдор ўзгаришлар 

мавжуд, сифат ўзгаришлари сезилмаяпти.  

ОТТларда маънавий-маърифий фаолият ҳам тубдан ўзгарди. Гуруҳ мураббийи вазифаси 

бекор қилинди. Унинг ўрнига замонавий таълим лавозимларидан бири тьютор штати 

жорий этилди. Натижада, 1-3 курсларда ҳар бешта гуруҳ талабаларининг ўқиш ва яшаш 

шароити билан доимий ишлайдиган ходим шаклланди. ТТЖ билан таъминлашда 

имтиёз тизими йўлга қўйилди. Талабалар билан қамров даражасининг ошиши ва 

тураржойга бўлган эҳтиёжнинг пропорционал ўсиб бориши барча талабаларнинг 

эҳтиёжини қондиришда муаммоларни келтириб чиқарди. Шунинг учун давлат 

томонидан хонадонларда ижрада турадиган талабаларнинг ижара тўловларини 50%и 

қоплаб берила бошланди. “Беш ташаббус”, “Талабалар театри”, “Талабалар баҳори”га 

ўхшаш йирик маънавий лойиҳалар йўлга қўйилди.  

ОТТларнинг халқаролашув жараёни учун янги босқич бошлади. 2017-2023 йилларда 

ОТТларнинг халқаро аккредитациядан ўтказиш ва халқаро рейтингларга кириш учун 

тайёрлов босқичи амалга оширилди. Республика ОТТларининг миллий рейтинги 

ташкил этилди. Олиб борилган чора-тадбирлар натижасида THE ва QS халқаро 

рейтингларига кириш бўйича кўрсаткичлар пайдо бўлди. “Тошкент ирригация ва 

қишлоқ хўжалигини механизациялаш муҳандислари институти” (ТИҚХММИ)” 

Миллий тадқиқот университети ва Ўзбекистон Миллий университети 2025 йил учун 

ТОП-1000 рейтингга кирди. Тошкент давлат стоматология институти, Самарқанд 

тиббиёт университети, Инха университети, Тошкент давлат педагогика университети 

таълим бўйича ISO сертификатини қўлга киритди. Хорижий ёшларни Ўзбекистондаги 

ОТТларга жалб этишга йўналтирилган “Stady in Uzbekistan” электрон платформаси 

фаолият кўрсата бошлади. 
 

 


